
Þroskaþjálfafélag Íslands

Fjárlaganefnd Alþingis

Reykjavík, 7. október 2026

Umsögn Þroskaþjálfafélags Íslands um fjárlög 2027 vegna farsældar barna.

Þroskaþjálfafélag Íslands lýsir yfir verulegum áhyggjum af því að í frumvarpi til fjárlaga 2027 sé 
ekki gert ráð fyrir áframhaldandi fjárframlagi til sveitarfélaga vegna framkvæmdar laga nr.
86/2021 um samþættingu þjónustu í þágu farsældar barna. Félagið telur ótímabært og 
varhugavert að fella niður fjármögnun lögbundinna verkefna áður en fram hefur farið heildstætt 
mat á innleiðingu laganna, árangri þeirra og raunverulegum kostnaði fyrir þjónustuveitendur.

Í úttekt Ríkisendurskoðunar á innleiðingu laganna kemur fram að enn skorti fullnægjandi 
árangursmælikvarða og reglubundið árangursmat. Að mati félagsins liggja því ekki fyrir 
nægjanlega traustar upplýsingar til að meta hvort forsendur séu fyrir því að draga úr eða fella 
niður það fjármagn sem ætlað hefur verið til innleiðingar og framkvæmdar laganna. Ákvarðanir 
um framtíðarfjármögnun ættu að byggja á formlegu mati á árangri, stöðu innleiðingar og 
raunkostnaði þjónustunnar, enda er markmið laganna að tryggja börnum og fjölskyldum þeirra 
samfellda, aðgengilega og árangursríka þjónustu.

Þroskaþjálfar starfa víða í þjónustukerfum barna og fjölskyldna, meðal annars í leik- og 
grunnskólum, félagsþjónustu og heilbrigðisþjónustu. Þeir hafa því beina reynslu af þeim 
breytingum sem farsældarlögin hafa haft í för með sér, þar á meðal auknum kröfum um 
snemmtækan stuðning, málstjórn, gerð stuðningsáætlana og samstarf þvert á þjónustukerfi. Í 
mörgum tilvikum sinna þroskaþjálfar hlutverkum tengiliða og málstjóra samkvæmt lögunum og 
gegna lykilhlutverki í samþættingu þjónustu við börn og fjölskyldur þeirra. Markmið laganna um 
að barnið sé í forgrunni, að mál þess séu í skýrum farvegi og að gripið sé snemma inn í aðstæður 
sem geta haft áhrif á farsæld þess samræmast vel faglegri sýn þroskaþjálfa og þeirri þjónustu 
sem þeir veita.

Þroskaþjálfafélag Íslands skorar á stjórnvöld að tryggja áframhaldandi fjármögnun vegna 
framkvæmdar farsældarlaga og að allar ákvarðanir um breytingar á fjármögnun þeirra byggist á 
heildstæðu mati á árangri, stöðu innleiðingar og raunverulegum kostnaði þjónustunnar.

Þroskaþjálfafélag Íslands lýsir eindregnum áhuga og vilja til samráðs við um þau mikilvægu mál 
sem koma fram í umsögninni og frumvarpinu.

